
თავი VIII 

ისტორია უსამართლოა

სასოფლო-სამეურნეო რევოლუციის შემდგომი ათასწლეულების 
ისტორია ერთი კითხვის გარშემო ტრიალებს: როგორ მოახერხეს ადა-
მიანებმა მასობრივი თანამშრომლობის ქსელების შექმნა, თუ ასეთი 
ქსელების ფუნქციონერებისთვის საჭირო ბიოლოგიური ინსტინქტები 
არ გააჩნდათ? მოკლე პასუხი ასეთია: ადამიანებმა წარმოსახვითი 
წესრიგები და დამწერლობები შექმნეს. ამ ორმა გამოგონებამ ჩვენს 
ბიოლოგიურ მემკვიდრეობაში ხარვეზები ამოავსო.

თუმცა ასეთი ქსელების გაჩენა ბევრისთვის სასიკეთო სულაც არ 
აღმოჩნდა. ეს ქსელები ისეთ არანეიტრალურ და არასამართლიან 
წარმოსახვით წესრიგებზე იდგა, რომლებიც ადამიანებს გამოგონილ 
ჯგუფებად ყოფდა და იერარქიულად ახარისხებდა. ზედა ფენები პრი-
ვილეგიებითა და ძალაუფლებით სარგებლობდნენ, ქვედა ფენები კი 
დისკრიმინაციას და ჩაგვრას განიცდიდნენ. მაგალითად, ხამურაბის 
კოდექსმა ადამიანები წარჩინებულებად, მდაბიოებად და მონებად 
დაანაწილა. წარჩინებულებს ყველაფერი საუკეთესო ერგებოდათ, 
მდაბიოებს – რაც წარჩინებულებს გადაურჩებოდათ; მონებს სცემდ-
ნენ, თუ ბევრს იწუწუნებდნენ.

ყველა ადამიანის თანასწორობის გამოცხადების მიუხედავად, 1776 
წელს ამერიკელების მიერ დაარსებული წარმოსახვითი წესრიგიც 
იერარქიული იყო. ის უპირატესობას კაცებს ანიჭებდა და ქალებს 
უუფლებო მდგომარეობაში ტოვებდა. თეთრკანიანები თავისუფლე-
ბით სარგებლობდნენ, ხოლო შავკანიანები და აბორიგენი ამერიკე-

ლები, როგორც უფრო დაბალი რანგის ადამიანები, თეთრკანიანების 
თანასწორებად არ ითვლებოდნენ. დეკლარაციის ხელმომწერთაგან 
ბევრი მონათმფლობელი იყო. დეკლარაციისთვის ხელის მოწერის 
შემდეგ მათ მონები არ გაუთავისუფლებიათ, მაგრამ ისინი თავს 
ფარისევლებად სულაც არ მიიჩნევდნენ. მათი აზრით, ადამიანთა 
უფლებები ზანგებს არანაირად არ ეხებოდა.

ამერიკულმა წესრიგმა მდიდრებისა და ღარიბების დაყოფაც და უ-
შვა. მაშინდელი ამერიკელების უმეტესობას პრობლემად არ მიაჩნდა 
მდიდარი მშობლების მიერ შვილებისთვის თავიანთი ქონებისა და 
ბიზნესის გადაცემით გამოწვეული უთანასწორობა. მათი აზრით, 
თანასწორობა მხოლოდ იმას ნიშნავდა, რომ მდიდარიც და ღარიბიც 
ერთი და იმავე კანონებით განისჯებოდნენ. როცა საქმე უმუშევართა 
შემწეობებს, დესეგრირებულ სკოლებს ან ჯანმრთელობის დაზღვევას 
ეხებოდა, თანასწორობა არავის ახსოვდა. იმ დროს თავისუფლების 
ცნებაც სხვანაირად ესმოდათ. 1776 წელს თავისუფლება იმას არ 
ნიშნავდა, რომ უუფლებო პირებს (განსაკუთრებით შავკანიანებს, 
ინდიელებს ან, ღმერთმა დაგვიფაროს და, ქალებს) ძალაუფლების 
მოპოვება და გამოყენება შეეძლოთ. თავისუფლება მაშინ მხოლოდ 
იმას ნიშნავდა, რომ სახელმწიფოს, გარდა საგანგებო შემთხვევებისა, 
უფლება არ ჰქონდა, მოქალაქისთვის კერძო საკუთრება ჩამოერთ-
მია, ანდა ეკარნახა, კერძო საკუთრება როგორ განეკარგა. ამგვარად, 
ამერიკული წესრიგი სიმდიდრის იერარქიას აღიარებდა – ზოგს ეგო-
ნა, რომ ღმერთმა განაწესა ასე, ზოგი კი ამას ბუნების ხელშეუვალი 
კანონების გამოვლინებად მიიჩნევდა. ბუნება დამსახურებებისთვის 
სიმდიდრით აჯილდოებს, ხოლო სიზარმაცისთვის სჯისო, ამტკი-
ცებდნენ მაშინ.

ყველა ზემოთ ხსენებული დაყოფა თავისუფალ ადამიანებსა და 
მონებს შორის, თეთრკანიანებსა და შავკანიანებს შორის, ან მდი-
დრებს და ღარიბებს შორის, გამოგონილია (ქალებისა და კაცების 
დაყოფაზე მოგვიანებით ვისაუბრებთ), თუმცა ისტორიის რკინის 
წესია, რომ ყოველი წარმოსახვითი იერარქია თავის ფიქციურ წარმო-
მავლობას უარყოფს და თავს ბუნებრივად და გარდაუვლად ასაღებს. 
მაგალითად, მათი უმეტესობა, ვინც ადამიანების თავისუფლებად 



177თავი VIII    ისტორია უსამართლოა

და მონებად დაყოფას ბუნებრივად და სწორად მიიჩნევდა, ამტკი-
ცებდა, რომ მონობა ადამიანს არ გამოუგონია. ხამურაბი ამბობდა, 
რომ მონობა ღმერთებმა დაადგინეს. არისტოტელეს სჯეროდა, რომ 
მონებს „მონური ბუნება“ აქვთ, ხოლო თავისუფალ ადამიანებს – 
„თავისუფალი ბუნება“ და საზოგადოებაში მათი სტატუსი მათივე 
თანდაყოლილი ბუნების გამოძახილია და სხვა არაფერი.

ჰკითხეთ ნებისმიერ თეთრკანიან სუპრემასისტს რასობრივ 
იერარ ქიაზე და მისგან ფსევდოსამეცნიერო ლექციას მოისმენთ 
რასებს შორის ბიოლოგიური განსხვავების თაობაზე. თქვენ ალბათ 
გეტყვიან, რომ ევროპეიდულ სისხლში ან გენებში არის რაღაც, რაც 
თეთრკანიანებს ბუნებრივად უფრო გონიერს, ზნეობრივსა და შრო-
მისმოყვარეს ხდის. ჰკითხეთ ნებისმიერ შუბლმაგარ კაპიტალისტს 
სიმდიდრის იერარქიაზე და მისგან პასუხად მიიღებთ, რომ ამ გარდა-
უვალ შედეგს ადამიანთა ობიექტურად განსხვავებული შესაძლებლო-
ბები იწვევს. ამ თვალსაზრისით, მდიდრებს უფრო მეტი ფული იმიტომ 
აქვთ, რომ უფრო უნარიანები და ბეჯითები არიან. შესაბამისად, იმის 
გამო, რომ მდიდარს უკეთ მკურნალობის, უკეთ სწავლის და უკეთ 
კვების საშუალება აქვს, არავინ არ უნდა წუხდეს. მდიდრები თავიანთ 
პრივილეგიებს იმსახურებენ.

კასტობრივი სისტემის მომხრე ინდუისტებს სწამთ, რომ ერთი 
კასტა მეორეზე აღმატებულად კოსმოსურმა ძალებმა აქციეს. სამყა-
როს შექმნის ინდუისტური მითის მიხედვით, ღმერთებმა მსოფლიო 
პირველყოფილი არსების, პურუშას, სხეულისგან გამოთალეს. მზე 
პურუშას თვალისგან შეიქმნა, მთვარე – პურუშას ტვინისგან, ბრაჰმა-
ნები (ქურუმები) – მისი პირისგან, ქშატრიები (მეომრები) – მკლავე-
ბისგან, ვაიშიები (გლეხები და ვაჭრები) – ბარძაყებისგან და შუდრები 
(მსახურები) – ფეხებისგან. როგორც კი ამ ახსნას დაიჯერებთ, ბრაჰ-
მანებსა და შუდრებს შორის არსებული სოციალურ-პოლიტიკური 
განსხვავებები ისეთივე ბუნებრივი და მარადიული მოგეჩვენებათ, 
როგორიც მზესა და მთვარეს შორის არსებული განსხვავებები.46 ძველ 
ჩინელებს სწამდათ, რომ როცა ქალღმერთმა ნიუ-ვამ მიწისგან ადა-
მიანები შექმნა, მან არისტოკრატები ყვითელი თიხისგან გამოძერწა, 
ხოლო მდაბიოები ყავისფერი ტალახისგან მოზილა.47

თუმცა, როგორც ვიცით, ყველა ეს იერარქია ადამიანის წარმო-
სახვის ნაყოფია. ბრაჰმანები და შუდრები სინამდვილეში ღმერ თებს 
არ შეუქმნიათ პირველყოფილი არსების სხეულის ნაწილებისგან. 
ორ კასტას შორის განსხვავება 3000 წლის წინ ჩრდილოეთ ინდოეთ-
ში მცხოვრები ადამიანების გამოგონილმა კანონებმა და ნორმებმა 
წარმოშვა. არისტოტელე ცდებოდა – მონებსა და თავისუფალ ადა-
მიანებს შორის არანაირი ბიოლოგიური განსხვავება არ არსებობს. 
თავად ადამიანების მიერ გამოგონილი კანონები და ნორმები აქცევდა 
ზოგ მათგანს მონად, ზოგს კი – ბატონად. თეთრკანიანები და შავკა-
ნიანები ბიოლოგიურად, მაგალითად, კანის ფერით ან თმის ტიპით, 
მართლაც განსხვავდებიან, მაგრამ არანაირი მტკიცებულება, რომ 
განსხვავებები ინტელექტსა და ზნეობრიობაზეც ვრცელდება, არ 
არსებობს.

ბევრ ადამიანს მიაჩნია, რომ მათი საზოგადოებრივი იერარქია 
ბუნებრივი და სამართლიანია, ხოლო სხვა საზოგადოებების იერ-
არქიები სიყალბესა და მცდარ კრიტერიუმებზეა დაფუძნებული. 
თანამედროვე დასავლელებს ასწავლიან, რომ რასობრივი იერარქია 
სასაცილოდ უნდა აიგდონ. მათ აკვირვებთ კანონები, რომლებიც 
შავკანიანებს თეთრკანიანთა უბნებში ცხოვრებას, თეთრკანიანთა 
სკოლებში სწავლას ან თეთრკანიანთა საავადმყოფოებში მკურნალო-
ბას უკრძალავს. მაგრამ საზოგადოების მდიდრებად და ღარიბებად 
დაყოფა, რაც მდიდრებს განცალკევებულ და ფეშენებელურ უბნებში 
ცხოვრების, კერძო და უფრო პრესტიჟულ სკოლებში სწავლისა და 
კერძო და უკეთ აღჭურვილ საავადმყოფოებში მკურნალობის საშუა-
ლებას აძლევს, ბევრ ამერიკელს და ევროპელს სრულიად ლოგიკური 
ჰგონია. არადა, დადასტურებული ფაქტია, რომ მდიდრების უმე-
ტესობა მდიდარი იმიტომაა, რომ მდიდარ ოჯახში დაიბადა, ხოლო 
ღარიბების უმეტესობა მთელი ცხოვრება ღარიბი იმიტომ რჩება, 
რომ ღარიბ ოჯახში დაიბადა.

* * *

სამწუხაროდ, როგორც ჩანს, ვერც ერთი სტრუქტურულად რთუ-
ლი საზოგადოება წარმოსახვითი იერარქიების და უსამართლო დის-


